
Маринэщ.

Губгъуэм ущымыкъэрабгъэ, 
унэм ущымылIыхъужь.

Лъэпкъ Iущыгъэ:

ШыщхьэуIум и 10,
гъубж

Эквадор Республикэм и 
щхьэхуитыныгъэм и ма-
хуэщ. 1809 гъэм ар Испани-
ем къызэрыхэкIым теухуа 
унафэ къащтащ, ауэ къэрал 
щхьэхуит щыхъупар 1822 
гъэрщ.

1500 гъэм Португалием 
щыщ хыдзэлI Диаш Диегу 
Мадагаскар хытIыгур къи-
гъуэтащ.

1793 гъэм дунейм и музей 
нэхъ ин дыдэхэм ящыщ, 
Париж дэт Луврыр цIыхухэр 
щIыхьэну, абы зыщап-
лъыхьыну хуиту къызэIуа-
хащ. 

1833 гъэм иджырей Чи-
кагэ къалэм (США) и лъаб-
жьэр ягъэтIылъащ. А зэма-
ным ар цIыху щитI ири-
мыкъу щыпсэу Уинди-Сити 
 къуажэ цIыкIурт.

1876 гъэм Канадэм щыщ 
Онтарио штатым и Брант-

Бадзэуэгъуэм и 23 - шыщхьэуIум и 8 
махуэхэм Токио щекIуэкIа XXXII Гъэма-
хуэ Олимп джэгухэр Iэтауэ вэсэмахуэ 
зэхуащIыжащ. Урысейм икIа спортсмен-
хэм абы дыщэ медалу 20, дыжьыну - 
 28-рэ, домбеякъыу - 23-рэ къыщахьащ.

ЯПОНИЕМ щыIа Олимпиадэр адрейхэм 
зыкIи зэремыщхьар, дауи, гурыIуэгъуэщ. 
Ар илъэскIэ ягъэIэпхъуам и закъуэкъым, 
атIэ стадионхэм цIыхухэр щIагъуэу зэры-
рамыгъэхьами нэгъуэщI къэралхэм къи-
кIахэр я нэкIэ зэхьэзэхуэм зэремыплъы-
фами фаджэ ищIащ. Апхуэдэу щыт пэт-
ми, японхэм фIыщIэ ин къалэжь апхуэдиз 
цIыху къызрихьэлIа дунейпсо зэпеуэ иныр 
екIурэ-ещхьу зэрырагъэкIуэкIам  папщIэ. 
НэгъуэщI лъэпкъ щыIэу фIэщщIыгъуейщ 
абыхэм хуэдэу зэрыIыгърэ жыIэдаIуэрэ. 
Хьэлэмэтращи, XXXII Гъэмахуэ Олимп 
джэгухэм щагуэша медаль псори къыха-
щIыкIащ къамыгъэсэбэпыж элект рон тех-
никэ зэмылIэужьыгъуэу а къэралым 
щызэхуахьэсахэм. Дыщэ къудейуэ абыхэм 
къыхагъэкъэбзыкIащ килограмм 37-рэ! 

Урысейм и олимп комитетым (аращ ди 
къэралым икIахэм зэреджар) и гуп къы-
хэхам хэтхэм зэхьэзэхуэм щаубыдар ет-
хуанэ увыпIэращ. Иужь илъэсищэм ар нэ-
хъыкIэ дыдэщ. Я мурадащ нэхъыфIищым 
яхыхьэну, арщхьэкIэ къайхъулIакъым. 
 Ап хуэдэу щыт пэтми, Токио щызэхэта 
XXXII Гъэмахуэ Олимп джэгухэм дэрэжэ-
гъуэ ин къыдатащ. 

Ди жагъуэ зэрыхъущи, Японием адыгэ-
хэр къыщыхэжаныкIакъым. Бразилием 
уей-уей щыжезыгъэIа Мудрэн Беслъэнрэ 
 Джэду Iэниуаррэ я зэфIэкI лъагэм къы пы-
зыщэн къытхэкIакъым. Дыкъыдэзыхыжар 
Прохладнэ щыщ ди лъахэгъу цIэрыIуэ 
 Ласицкене (Кучинэ) Марие и закъуэщ. 

Олимпиадэм и иужь махуищым куэд 

къызэщIаубыдащ - абыхэм хэтащ ехъу-
лIэныгъэ инхэри къыдэмыхъулIа гугъа-
пIэхэри. Садулаевым къищынэмыщIауэ, 
бэнэкIэ хуитымкIэ чемпион хъуащ ди 
 гъунэгъу Осетие Ищхъэрэ - Аланием 
щыщ Сидаков Заурбэч. Зэдэууэ псым 
есынкIи ди цIыхубзхэм къапэлъэщын 
 къахэкIакъым икIи Ромашинэ Светланэ 
ебланэ дыщэ медалыр Олимп джэгухэм 
къыщихьащ. НэхъыбэкIэ дащыгугъат 
 волейболымрэ гандболымкIэ ди командэ 
къыхэ хахэм - абыхэм кIэух зэIущIэхэр 
ирагъэ хьащ. Художественнэ гимнасти-
кэм илъэс тIощIым щIигъуауэ щытепщэ 
ди хъы джэбзхэм япэ ирагъэщащ нэ-
гъуэщIхэр. 

Сытми, Урысейм и олимп комитетым и 
командэм хэтхэм Токио медаль 71-рэ къы-
щахьащ. АбыкIэ дяпэ ищар США-мрэ 
 Китаймрэщ. Ди жагъуэ зэрыхъущи, ды-
щэкIэ дакъыпикIуэтащ зи цIэ къитIуахэм 
къищынэмыщIауэ, хэгъэрейхэмрэ инджы-
лызхэмри. Аращи, зэлэжьыпхъэхэр ма-
щIэкъым, зэманыр къебзыхьэкIащ; Пекин 
щыIэну ЩIымахуэ Олимп джэгухэм щIа-
дзэным илъэс ныкъуэ иIэжу аращ. 2024 
гъэм Париж къытпоплъэ. Абы ирихьэлIэу 
допинг Iуэхуми кIэ игъуэтыну дыщогугъ 
икIи Урысей Федерацэр абы хэтын хуейщ 
и спортсменхэм зыщыщ къэралыр ямыб-
зыщIу, текIуа иужькIэ я гимныр кърагъэуэ-
ну, ныпыр ягъэлъэгъуэну хуиту.

Америкэм и Штат Зэгуэтхэмрэ Китаймрэ 
я спортсменхэм зэхьэзэхуэр иухыхукIэ я 
зэпэщIэтыныгъэр къэтIэсхъакъым. Зы ды-
щэ медалкIэ япэ ищри, официальнэу щы-
мыт гуп зэпеуэм бжьыпэр щаубыдащ 
США-м къикIахэм. Ещанэ увыпIэр зы Iэ ры-
хьа японхэр абыхэм зыкъомкIэ къа кIэ-
рыхуащ. 

КЪАУДЫГЪУ Заур.

Дуней псом тхуэнейрэ и чемпион (тIур щхьэ зытелъ 
стадионхэм къыщихьащ), Европэм щэнейрэ щытекIуа, 
Континентхэм я кубокыр тIэунейрэ зыIэрыхьа, Ныб-
жьыщIэхэм я Гъэмахуэ Олимп джэгухэм и дыщэ меда-
лыр къэзыхьа, «Налкъутналмэс лигэм» щэнейрэ щынэ-
хъыфIа, нэгъуэщI лъагапIэ куэди къызэхъулIа, спор-
тымкIэ щIыхь зиIэ и мастер Ласицкене (Кучинэ) Марие 
дэтхэнэ спортсменми и хъуэпсапIэ нэхъыщхьэр - олимп 
чемпионыгъэр - Японием и къалащхьэ Токио щэбэт 
кIуам къыщехъулIащ. 

XXXII Гъэмахуэ Олимп джэгухэр иухыным зы махуэ 
фIэкIа имыIэжу Къэбэрдей-Балъкъэрым и мызакъуэу зэ-
рыкъэралу зыпэплъа дэрэжэгъуэр къэхъуащ. Лъагэу дэ-
лъеинымкIэ цIыхубзхэм я зэпеуэм хэтыну утыку къихьащ 
ди щIыналъэм къыщалъхуауэ а спорт лIэужьыгъуэм Прох-
ладнэм (КъалэкIыхьым) зыщезыгъэса Ласицкене Марие. 

Зэхьэзэхуэм щIадзэри, занщIэу наIуэ хъуащ ди лъахэ-
гъур абы фIы дыдэу зэрыхуэхьэзырыр. ЛъагапIэхэр Марие 
къищтэрт япэ бгъэдыхьэгъуэкIэ. Адрейхэр тIэу-щэ елIа-
лIэрт. ЛъагапIэр метри 2-рэ сантиметри 2-м щытрагъэу-
вам наIуэ дыдэт дыщэр Ласицкене зэрыIэщIэмыкIынур. 
Зэрихабзэу, ар абы къищтащ япэ бгъэдыхьэгъуэм. Австра-
лием щыщ Макдермотт Николэрэ Украинэм икIа Могучих 
Ярославэрэ етIуанэ, ещанэ Iэмалхэр къагъэсэбэпащ. 
АдэкIэ метри 2-рэ сантиметри 4-р къапэплъэрт. 

Марие зричри, зиIэтащ. И Iэпкълъэпкъыр лъагапIэм 
щхьэпрыкIауэ къыщехуэхыжым, лъэдакъэр мащIэу жьэ-
хэуэри, зэпрылъыпIэр къриудыхащ. И хьэрхуэрэгъухэм ари 
яхузэфIэкIакъым. ЕтIуанэ бгъэдыхьэгъуэм Ласицкене и 
дыщэ медалыр щIигъэбыдэжащ. КъыпфIэщIынут ар нэхъ 
лъагэжми елъэфыну. АрщхьэкIэ Макдермотти Могучихи 
зэхьэзэхуэм хэкIати, и закъуэт къэнэжар. Рекорд гъэу-
выныр адрей зэпеуэ инхэм къахуигъэнащ. 

Олимп чемпион зэрыхъуам теухуа хъыбарым Ласицкене 
Марие гуфIэгъуэ нэпскIэ IущIащ. Ар абы гугъуу икIи кIыхьу 
хуэкIуат. Олимп джэгухэм зэрыхэтынур къыщищIа мы 
илъэсым и пэщIэдзэм фэбжь игъуэтри, хуабжьу дигъэ-
гузэват. АрщхьэкIэ и тренер гъуэзэджэ Габрилян и фIы-
гъэкIэ зэхьэзэхуэм и къару псомкIи хузэщIэгъэрыуIуауэ 
ирихьэлIащ. Олимп чемпионыгъэр абы кърикIуащ, псори 
дрипагэрэ дригушхуэу.

Къэбэрдей-Балъкъэрым къыщалъхуа икIи зыщызыгъэ-
са Кучинэр зи хъыджэбз унэцIэ Марие иджы дэни ща-
гъафIэ спортсменкэ лъэрызехьэщ, ЩIы хъурейм къы щы-
пэлъэщын куэд щIауэ темыту. 1993 гъэм и пэщIэдзэм и 
ныбжьыр илъэсипщI хъуа къудейуэ арат Прохладнэ дэт 
курыт еджапIэхэм ящыщ зым физкультурэмкIэ и егъэ-
джакIуэу лажьэ Габрилян Геннадий и нэIэм щыщIэхуам. 
Сабийхэм ядригъэкIуэкI урокхэм абы псынщIэу гу щылъи-
тащ адрейхэм и инагъкIи, зэфIэкIкIи къахэщ хъыджэбз 
псыгъуэ цIыкIум. КъыщызэдэжэкIи, лъагэу щыдэлъейкIи, 
нэгъуэщI дерсхэмкIи ар псоми фIыкIэ къахэщырт. Нэры-
лъагъут Марие спорт зэфIэкI лъагэ къызэрыкъуэкIыфы-
нур. Абы папщIэ ерыщу дэлэжьэн хуейт. А Iуэхугъуэ мы-
тыншыр и пщэ дилъхьэжащ физкультурэмкIэ егъэджакIуэ 
къызэрыгуэкI Габрилян Геннадий икIи, зэман дэкIри, щы-
гуфIыкIыжащ: тренерми абы и гъэсэнми дунейпсо цIэры-
Iуагъ ягъуэтащ. А тIум я зэдэлэжьэныгъэр зэрызэпыуар зэ 
закъуэщ - курыт еджапIэр къиуха иужькIэ, Марие щIэ-
тIысхьащ Волгоград дэт Физическэ щэнхабзэмкIэ къэрал 
академием икIи Горьков Борис и унафэм щIэту илъэситI-
кIэ зигъэсащ. ИтIанэ Кучинэм Габрилян и деж къигъэ-
зэжри, къэралпсо утыкум тепщэныгъэр псынщIэу щиубы-
дащ. АдэкIэ дунейпсо гъэфIэныгъэми куэдрэ зыпигъэп-
лъакъым. Абы лъабжьэ быдэ хуэхъуауэ къалъытэ трене-
рымрэ гъэсэнымрэ адэмрэ пхъумрэ зэрызэхущытым 
хуэ дэу зэрызэбгъэдэтымрэ зэхьэзэхуэхэм зыщыхуагъэ хьэ-
зыркIэ спортсменкэм къытехьэлъэн лъэпкъ Iуэхум зэрыха-
мыгъэхьэмрэ. Адрейхэм хьэлъэ къыщралъэфэкIкIэ, мэ-
хыхукIэ къыщажыхькIэ Марие зэпеуэм зыкъыщигъэлъа-
гъуэ хуэдэу зегъасэ икIи и гупсысэр зытеухуар абы къыщи-
гъэсэбэпыну Iэмалхэращ, атIэ лъэщагъыракъым.

Кучинэ Марие япэ ехъулIэныгъэ иныр щызыIэригъэхьащ 
Италием и Брессаноне щIыпIэм 2009 гъэм щекIуэкIа Ныб-
жьыщIэхэм я дунейпсо чемпионатым. Метр 1,85-рэ зи 
 лъагагъым щхьэпрыпкIри, абы дыжьын медалыр къы-
хуагъэфэщащ. А илъэс дыдэм етIуанэ увыпIэр щиубыдащ 
Тампере (Финляндие) щыIа НыбжьыщIэхэм я европей 
Олимп фестивалым. 

Дыжьыным дыщэри мыгувэу къыкIэлъыкIуащ. 2010 
гъэм Сингапурым щызэхэта НыбжьыщIэхэм я япэ гъэма-
хуэ Олимп джэгухэм метр 1,89-р къыщызэринэкIри, те-
кIуэ ныгъэр къыщихьащ. 

АдэкIэ ди лъахэгъу хъыджэбзым зэхьэзэхуэ инхэм я бжэ 
псори къыхузэIуахащ. Ар абыхэм увыIэгъуэ имыIэу хэтщ 
икIи текIуэныгъэшхуэхэмкIэ дэрэжэгъуэ къыдет. Псом 
хуэмыдэу Кучинэ Марие хуэфIащ 2014 гъэр. ЩIышылэм 
(январым) и 16-м Челябинск щекIуэкIа Лукашевичрэ Се-
редкинымрэ я мемориалым япэ дыдэу метритI лъагагъыр 
къыщызэринэкIащ. Тхьэмахуищ дэкIри, абыи щхьэпрыкIы-
жащ, XL Galan зэхьэзэхуэм щытекIуэри. 

АрщхьэкIэ а гъэм и ехъулIэныгъэ нэхъыщхьэр къы щы-
пэплъэр Польшэрат. Сопот къалэм щызэхэта щхьэ зытелъ 
стадионхэм щрагъэкIуэкI дунейпсо чемпионатым дыщэ 
медалыр къыщихьащ, хэгъэрейхэм ящыщ Лицвинкэ Ка-
милэ япэ увыпIэр дигуэшри. КъищынэмыщIауэ, Кучинэ 
Марие щытекIуащ «Налкъутналмэс лигэм» щыщ Iыхьэу 
Парижрэ Цюрихрэ щызэхэта зэпеуэхэм икIи а зэхьэзэхуэ 
иным бжьыпэр щиубыдащ. 

Абдежми къыщыувыIакъым. Прохладнэдэс пщащэр Ев-
ропэм и командэ къыхэхам хуабжьу сэбэп хуэхъуащ Конти-
нентхэм я кубокыр атлетикэ псынщIэмкIэ къэхьынымкIэ.

КъыкIэлъыкIуэ илъэсым Китайм дунейпсо чемпион нэс 
щыхъуащ. Зи щхьэр теха стадионым (апхуэдэ зэхьэзэхуэ-
хэр щхьэхуэу къалъытэ) щекIуэкIа зэхьэзэхуэхэм метри 
2,1-мрэ щыщхьэпрыкIри, дыщэ медалыр зыIэригъэхьащ.  

2016 гъэм бадзэуэгъуэм (июлым) и 1-м къыщыщIэдзауэ 
2018 гъэм мэкъуауэгъуэм (июным) и 30 пщIондэ Кучинэ 
Марие и зы хьэрхуэрэгъуи дуней псом къыщыдигъэплъа-
къым. А илъэситIым къриубыдэу ар зыхэта зэхьэзэхуэ 45-
ми (!) ди лъахэгъур щытекIуащ. Абыхэм хеубыдэ дунейпсо 
чемпионатхэри, Европэм и зэхьэзэхуэри, Континентхэм я 
кубокри, нэгъуэщI куэди. А псоми я дыщэ медалхэр Марие 
къы хуагъэфэщащ икIи Урысей Федерацэм атлетикэ псын-
щIэмкIэ и спортсменкэ нэхъыфIу къалъытащ. 

(КIэухыр 4-нэ нап.).

КъалэкIыхьым  къыщыхъуа
дунейпсо гъэфIэным  и

гуфIэгъуэ  нэпсхэр

КъБР-м и Жылагъуэ кIэлъыплъакIуэ 
комиссэмрэ (ОНФ) «КъБР-м и проф-
союз IуэхущIапIэхэр» зэгухьэныгъэмрэ 
иджыблагъэ зэгурыIуэныгъэ иращIы-
лIащ республикэм и Жылагъуэ пала-
тэмрэ Хэхыныгъэхэм кIэлъыплъыным-
кIэ жылагъуэ штабымрэ зэрадэлэжьэ-
нум теухуауэ.

ЗЭГУРЫIУЭНЫГЪЭР теухуащ 2021 
гъэм фокIадэм и 19-м екIуэкIыну хэхыны-
гъэхэм кIэлъыплъыну гупым цIыхубэм я 
лIыкIуэхэри зэрыхагъэхьэнум.

- Iэ зыщIэддз зэгурыIуэныгъэр зыте-
щIыхьар хэхыныгъэхэр щекIуэкIкIэ ягъэ-
тIысауэ тезыр зыхьхэм я хуитыныгъэхэр 
къызэралъытэм кIэлъыгъэплъынырщ, 
абы и лъэныкъуэкIэ КъБР-м и Жылагъуэ 
палатэмрэ ОНК-мрэ я зэфIэкIхэр къэд-
гъэсэбэпынырщ. Къэбэрдей-Балъкъэ-
рым жылагъуэ кIэлъыплъыныгъэ Iуэху-
щIапIэу 16 щылэжьэнущ. Абыхэм жыла-
гъуэ кIэлъыплъакIуэхэр махуищкIэ щIэ-
тынущ. Ди лэжьыгъэхэр псори КъБР-м и 
МВД-м, ФСИН-м, ЦIыхум и хуитыны-
гъэхэр хъумэнымкIэ уполномоченнэм я 
гъусэу къызэдгъэпэщынущ. Законым зы-
ри зэредмыгъэбэкъуэнум иужь дитынущ, 
- жиIащ ОНК-м и унафэщI Бэрсэдж Ана-
толий.

- Профсоюз IуэхущIапIэхэм я феде-
рацэр, Къэбэрдей-Балъкъэрым и жыла-
гъуэ зэгухьэныгъэ нэхъ ин дыдэр, сыт 
щыгъуи хэтщ хэхыныгъэхэм. Мы гъэми 

дыкIэлъыплъынущ хабзэр къызэрызэпа-
мыудыным, апхуэдэуи жыджэру дыхэ-
тыну ди мурадщ IэIэтым кърикIуар къы-
зэрапщытэж Iуэхуми, - жиIащ «КъБР-м и 
профсоюз IуэхущIапIэхэр» зэгухьэны-
гъэм и унафэщI Амщокъуэ ФатIимэ.

КъБР-м и Жылагъуэ палатэм и унафэщI 
Берд Хьэзрэталий къыхигъэщащ хэхы-
ныгъэхэр Къэбэрдей-Балъкъэрым тэмэ-
му къызэгъэпэщауэ зэрыщекIуэкIыр, мы 
гъэми ныкъусаныгъэ щымыIэу зэфIа-
гъэкIыным ахэр зэрыхущIэкъунур. «Ди 
кIэлъыплъакIуэхэр Iуэхум хурагъэджащ, 
IэIэтыр тэмэму, республикэм щыпсэухэр 
абы гукъеуэншэу хэтыныр къызэра-
гъэпэщын папщIэ», - дыщIигъуащ Бер-
дым.

КъищынэмыщIауэ, жылагъуэ кIэлъып-
лъыныгъэр къызэрагъэпэщынущ «Уры-
сей зэкъуэт», ЛДПР, «Захуагъэ здэщыIэ 
Урысей», «ЦIыхубэ платформэ», 
«Щхъуан тIэхэр» партхэм я щIыналъэ 
 къудамэхэм я лIыкIуэхэм, ЦIыхубзхэм я 
зэгухьэ ныгъэм, «ЩIыуэпсыр ди гъа-
щIэщ» жылагъуэ IуэхущIапIэм, къалэ 
 округи 3-мрэ му ниципальнэ району 
 10-мрэ я жылагъуэ палатэхэм хэтхэм, 
цIыхубэ кIэлъыплъа кIуэу 710-м.

Мы зэманым яужь итщ хэхакIуэхэр 
здэпсалъэ хъуну телефон линиерэ IэIэтыр 
щекIуэкIыну махуэм лэжьэну жылагъуэ 
кIэлъыплъыныгъэм и центррэ къызэгъэ-
пэщыным.

БАГЪЭТЫР Луизэ.

КIэлъыплъакIуэхэр ягъэбелджылы

Токио щекIуэкIа XXXII Гъэмахуэ Олимп джэгухэм
медаль нэхъыбэ къыщызыхьахэр

№

1.
2.
3.
4.
5.
6.

Къэралыр

США
Китай
Японие
Инджылыз
Урысей
Австралие

Дыщэу

39
38
27
22
20
17

Дыжьыну

41
32
14
21
28
7

Псори

113
88
58
65
71
46

Домбеякъыу

33
18
17
22
23
22

Олимп  джэгухэр

Упсэу, Токио! Париж къытпоплъэ

форд къалэм дунейм 
щыяпэу телефонкIэ ипсэ-
лъыкIри, Белл Александр 
зыпищIащ абы километр 
13-кIэ пэжыжьэ Парис къа-
лэм.

1889 гъэм Инджылызым 
щыщ Райлэндс Дэн зи 
щхьэтепIэр щхьэщыпIуан-
тIэ хъу птулъкIэ къызэри-
гупсысам щыхьэт техъуэ 
тхылъ къратащ.

1921 гъэм РСФСР-м пощт 
маркэхэр къыщыдагъэкIыу 
щIадзащ.

1985 гъэм Джексон Майкл 
доллар мелуан 47,5-кIэ 
«Битлз» гупым и уэрэд псо-
ри къищэхуащ.

Швейцарием щыщ фар-
мацевт, хьэрычэтыщIэ, 
«Nestle» компаниер къы зэ-
зыгъэпэща Нестле Генри 
къызэралъхурэ илъэс 207-
рэ ирокъу.

Урыс, совет тхакIуэ Зощен-
кэ Михаил къызэралъ ху рэ 
илъэси 127-рэ ирокъу.

КъБР-м и цIыхубэ тхакIуэ, 
щIэныгъэлI Нало Ахьмэд-
хъан къызэралъхурэ илъэ-
си 100 ирокъу.

КъБР-м щэнхабзэмкIэ 

щIыхь зиIэ и лэжьакIуэ 
Емуз Гъузер къызэралъху-
рэ илъэс 92-рэ ирокъу.

Къэрал, жылагъуэ лэ-
жьакIуэ, «Горянка» газетым 
и япэ редактор нэхъыщхьэу 
щыта Сэбаншы Розэ къы-
щалъхуа махуэщ.

Театрымрэ киномрэ я ак-
тёр цIэрыIуэ, СССР-м и 
цIыху бэ артист Стриженов 
Олег и ныбжьыр илъэс 92-
рэ ирокъу.

Литературовед, Дагъыс-
тэным щIыхь зиIэ и егъэ-
джакIуэ Ержыб Аслъэн 
къы зэралъхурэ илъэс 91-рэ 
ирокъу.

Къэрал къулыкъущIэ, по-
литик Собчак Анатолий 
къы зэралъхурэ илъэс 84-рэ 
ирокъу.

Сирием къикIыжа щIэны-
гъэлI, тхакIуэ Къумыкъу 
Мамдухь и ныбжьыр илъэс 
81-рэ ирокъу.

Совет актёр, режиссёр, 
тхакIуэ Смехов Вениамин и 
ныбжьыр илъэс 81-рэ 
 ирокъу.

Медицинэ щIэныгъэхэм я 
доктор, КъБКъУ-м и про-
фес сор, КъБР-м щIэныгъэ-

хэмкIэ щIыхь зиIэ и лэ жьа-
кIуэ Мызэущ Борис и ныб-
жьыр илъэс 81-рэ ирокъу.

УсакIуэ, тхакIуэ, «Адыгэ 
амазонкэхэр» тхылъыр зи 
IэдакъэщIэкI Ахъмэт Му-
Iэед и ныбжьыр илъэс 73-рэ 
ирокъу.

Испанием къыщалъхуа, 
США-м щыпсэу киноактёр 
цIэрыIуэ Бандерас Антонио 
и ныбжьыр илъэс 60  ирокъу.

Дунейм и щытыкIэнур
«pogoda.yandex.ru» сай-

тым зэритымкIэ, Налшык 
пшэр техьэ-текIыу щыщыты-
нущ. Хуабэр махуэм градус 
29 - 31-рэ, жэщым градус 19 
- 21-рэ щыхъунущ.

ШыщхьэуIум и 11,
бэрэжьей

1845 гъэм Урысейм щы-
япэу Петербург щащIащ ба-
хъэкIэ лажьэ мафIэгур. Ар 
трагъэувауэ щытащ Петер-
бургрэ Москварэ зэпызыщIэ 
гъущI гъуэгум.

1928 гъэм Москва къыщы-
зэIуахащ Япэ союзпсо спар-
такиадэр.

1959 гъэм Москва къыщы-

зэIуахащ «Шереметьево» 
аэропортыр. Абы япэу къы-
щетIысэхащ Ленинград 
 къилъэтыкIа Ту-104 кхъухь-
лъатэр.

1973 гъэм СССР-м и теле-
виденэ нэхъыщхьэм игъэ-
лъэ гъуэн щIидзащ серие 
куэд хъу «Семнадцать 
мгно вений весны» филь-
мыр. Семёнов Юлиан и по-
вестыр и лъабжьэу ар 
игъэу ват режиссёр Лиозно-
вэ Татьянэ.

1979 гъэм Днепродзер-
жинск къалэм пэмыжыжьэу 
уэгум щызэжьэхэуащ Ту-134 
кхъухьлъатитI. Абыхэм иса 
цIыхуи 178-р иукIащ, Таш-
кент къалэм и «Пахтакор» 
командэм щыщ футболист 
17-ри абыхэм яхэту.

КъБР-м и цIыхубэ артист, 
УФ-м щIыхь зиIэ и артист 
Къаздэхъу СулътIан къызэ-
ралъхурэ илъэс 87-рэ 
 ирокъу.

Пакистаным и президенту 

щыта Мушарраф Первез и 
ныбжьыр илъэс 78-рэ 
 ирокъу.

Медицинэ щIэныгъэхэм я 
доктор, КъБКъУ-м и про-
фессор, РАЕН-м и член-
корреспондент, КъБР-м 
щIэ ныгъэхэмкIэ щIыхь зиIэ 
и лэжьакIуэ Елгъэр Анато-
лий и ныбжьыр илъэс 76-рэ 
ирокъу.

Экономикэ щIэныгъэхэм я 
доктор, КъБКъМУ-м и про-
фессор ДзыхьмыщI Иринэ 
къыщалъхуа махуэщ.

Дунейм и щытыкIэнур
«pogoda.yandex.ru» сай-

тым зэритымкIэ, Налшык 
пшэр техьэ-текIыу щыщы-
тынущ, пIалъэ-пIалъэкIэрэ 
уэшх къыщешхынущ. Хуа-
бэр махуэм градус 30 - 32-
рэ, жэщым градус 20 - 22-
рэ щыхъунущ.

КIуэкIуэ Казбек шыщхьэуIум и 9-м 
яIущIащ я щхьэ IуэхукIэ къыхуеблэ-
гъахэм, абыхэм республикэм и уна-
фэщIыр эфир занщIэкIэ цIыхухэм 
щеп сэлъам зыкъыхуэзыгъэзахэм 
ящыщи яхэту.

КЪЭРАЛ дэIэпыкъуныгъэ хуэныкъуэт 
ныкъуэдыкъуагъэ зыбгъэдэлъхэри щы-
ты кIэ гугъу къихутахэри.

Зыкъыхуэзыгъэзахэм ящыщщ Къулъ-
къужын Ипщэ къуажэм щыщ Балъкъыз 
Аринэ. Абы и унэ лъапсэр дызэрыт 
илъэсым и бадзэуэгъуэ мазэм мафIэм 
исащ. Унагъуэм балигъ мыхъуа сабиих 

щIэсщ, яфIэкIуэдар зэрызэфIагъэувэ-
жын мылъку яхурикъуркъым. Терскол 
 къуажэм щыщ Темукуев Къайсын рес-
публикэм щыпсэу ветеранхэм я деж 
спортым зы щегъэужьыным хуэунэтIа 
жэрдэмхэм хэплъэну къыхилъхьащ.

ЩIыналъэм и Iэтащхьэм зыкъы-
зэрыхуагъэза дэтхэнэ Iуэхуми теухуа 
пщэ рылъ хэхахэр яхуищIащ зыхуэфащэ 
IэнатIэхэм икIи ахэр зэрагъэзащIэ щIы-
кIэм КIуэкIуэ Казбек и нэIэ тетынущ.

КъБР-м и Iэтащхьэмрэ
Правительствэмрэ я

пресс-IуэхущIапIэ.

КъБР-м и Iэтащхьэ КIуэкIуэ Казбек
яIущIащ я щхьэ IуэхукIэ къыхуэкIуахэм

КъБР-м и Iэтащхьэ КIуэкIуэ Казбек 
Инс таграмым щиIэ напэкIуэцIым ще-
хъуэ хъуащ Олимп джэгухэм я чемпионкэ 
 хъуа Ласицкене Марие. «Си гум къыб-
гъэдэкIыу сохъуэхъу пщIэ зыхуэтщI ди 
Марие и текIуэныгъэмкIэ! Сохъуэхъу 
Прохладнэ къалэм, Къэбэрдей-Балъкъэ-
рым, Урысейм щыпсэу псоми! А текIуэ-

ныгъэм хуэзыша гъуэгуанэр икъукIэ 
кIыхьу икIи  гугъуу щытащ, ауэ Машэ 
 лъэпощхьэпо псоми пэлъэщащ! Респуб-
ликэр уэркIэ  мэгушхуэ!» - итхащ КIуэкIуэ 
Казбек.

Чемпионкэ зэрагъэсам папщIэ КIуэкIуэ 
Казбек апхуэдэу ехъуэхъуащ Марие и адэ-
анэми.

Республикэр  уэркIэ  мэгушхуэ!
Олимп  чемпионкэ  Ласицкене  Марие  хуэгъэза  хъуэхъу

ЗэIущIэхэр

ХужаIахэм  щыщ  пычыгъуэхэр
Ахьмэдхъан и рассказ-

хэр художественнагъ и 
лъэныкъуэкIэ гу зылъата-
пхъэщ - ди рассказхэм 
иджыри къэс ямыIа гъэп-
сыкIэ зиIэ яхэтщ: ахэр нэ-
щэнэ зыхэлъщ, зытеухуа 
Iуэхугъуэ нэхъыщхьэр 
умы щIэххэу щIагъыбзэкIэ 
къаIуатэ. Ауэ щыхъукIи, 
абы щызэкIэлъыхьа Iуэху-
гъуэхэм узыIэпашэ, Iэпэ-
дэгъэлэл умыщIыфу, нэ-
хъыщхьэм урашалIэ. Ар 
классикэ рассказхэм я 
гъэпсыкIэм щыщ зыщ. 
ЕтIуанэу, Налом и рас-
сказхэм псалъэ фэрыщI 
хэткъым. ГъащIэм и 
 къэхъукъащIэ пыухыкIа-
хэм ахэр апхуэдизу нэ ры-
лъагъуу тепсэлъы хьащи, 
уэр-уэру рассказым и гуп-
сысэ нэхъыщхьэм ухуо-
кIуэж.

Бзэ и лъэныкъуэкIи ахэр 
гъэхуауэ тхащ, шэрыуэщ, 
къеджэгъуафIэщ, зэры-
зелъафэ жыIэгъуей я ма-
щIэщ, псалъэжьхэмрэ 
пса лъэ шэрыуэхэмрэ зэ-
щыщхъуу къыщыгъэсэ-
бэпащ. Мис абыхэм жан 
ящI а рассказхэр. Ауэ, дэ 
къызэрытфIэщIымкIэ, 
На лом и зэфIэкIыр нэхъ-
ри зыузэщIыр абы гъа-
щIэм хуиIэ гуапагъэрщ, 
цIыхухэм дзыхь яхуищIу 
зэрахуэхьэлэлырщ. А 
хьэлэлагъым и макъщ 
Ахьмэдхъан и рассказ нэ-
хъыфIхэр.

ЩОДЖЭНЦIЫКIУ
Iэдэм,

КъБР-м и цIыхубэ усакIуэ.

* * *

Налор макъ Iэта егъэле-
якIэ псалъэркъым, уеб-
лэмэ языныкъуэхэм деж 
нобэрей гъащIэм шын-
дэбзиймкIэ хукъуэплъ 
хуэдэщ, ауэ егъэлеяуэ нэ 
жанрэ гупсысэ тэмэмрэ 
къегъэлъагъуэ.

Ди литературэр  зыт-
хьэлэ «зы пэ щIыж-зе-
гъэщхь»  псэ лъэ кIэр На-
лом и бийщ, и нэIэ нэ-
хъыбэу зытригъэтыр езыр 
фIыуэ зыщыгъуазэ цIыху-
хэм я дуней тетыкIэрщ. 
ЖыпIэ хъунущ нобэрей 
прозэм цIыху псэудэу, 
хьэл щыз нэтхыса къы-
хыхьэмэ, ар Налом куэд-
кIэ и фIыщIэу: Iуэхугъуэ 
гуэрхэр, дунейм къы-
щыхъу цIыху Iэужьхэр 
 къетхэкIыныркъым ар дэ-
зы хьэхыр, атIэ къигъэлъа-
гъуэ цIыхум и цIыхугъэр, и 
напэр, и лIыгъэр зды-
нэсыр къэхутэнырщ. На-
пэ-напэншагъэ - а еплъы-

Къэбэрдей-Балъкъэрым и цIыхубэ тхакIуэ Нало 
Ахьмэдхъан Хьэмырзэ и къуэр Лэскэн районым хыхьэ 
Хьэтуей къуажэм къыщалъхуащ 1921 гъэм шыщхьэуIум 
и 10-м. Курыт еджапIэр къиуха нэужь, Налшык дэт 
педрабфакым 1937 - 1941 гъэхэм щеджащ. 1941 гъэм 
пединститутым щIэтIысхьа къудейуэ, Хэку зауэшхуэр 
къэхъейри, фронтым кIуащ. 

1942 гъэм щыщIэдзауэ 1943 гъэ пщIондэ Налор 
 щIэсащ Ленинград дэт дзэ-инженер еджапIэм. 1943 
гъэм и накъыгъэ мазэм лейтенант Нало Ахьмэдхъан 
фронтым Iухьэжри, зауэр иухыху хэтащ, сапёр взво-
дым, ротэм я унафэщIу. Берлин нэскIэ зи псэр нэзыхьэ-
су 1945 гъэм накъыгъэм и 6-м Рейхстагым и щыгум 
иувэфа зауэлI хахуэхэм яхэтащ Нало Ахьмэдхъан. Ауэ 
занщIэу дзэ IэнатIэр къибгынакъым, атIэ и Хэку къы-
щигъэзэжар 1946 гъэрщ. Зэрихьа лIыгъэмрэ къигъэ-
лъэгъуа хахуагъэмрэ папщIэ Налом къыхуагъэфэ -
щащ Хэку зауэ орденым и япэ нагъыщэр, Хэку зауэ ор-
деным и етIуанэ нагъыщэу тIу, «Невский Алек сандр», 
«Вагъуэ Плъыжь» орденхэр, СССР-м и медалу 14, 
 Польшэ Республикэм и медалыр. 

Хэкум къигъэзэжа нэужь, Ахьмэдхъан къуажэм и 
кол хозым и тхьэмадэм и къуэдзэу щытащ, Лэскэн 
райисполкомым щылэжьащ, ауэ пIалъэ кIыхь къыхи-
мыгъэкIыу, зауэм IэщIыб иригъэщIауэ щыта еджэн 
Iуэхум пищэжащ. ВКП(б)-м и обкомым къызэригъэпэ-
ща парткурсхэр 1947 гъэм къиухри, зауэм и пэкIэ зы-
щIэтIысхьауэ щыта пединститутым игъэзэжащ икIи 
1951 гъэм ехъулIэныгъэ иIэу къиухащ. ЩIэныгъэм хуэ-
пабгъэ цIыху акъылыфIэр абдежми къыщызэтеувыIа-
къым: 1952 гъэм пединститутым къыщызэIуаха ас-
пирантурэм япэу зи зэфIэкI щеплъыжахэм яхэтащ, ар 
къиухри 1956 гъэм бзэщIэныгъэмкIэ кандидат диссер-
тацэр пхигъэкIащ. А лъэхъэнэм къыщыщIэдзауэ ар 
илъэс 50-м щIигъукIэ КъБКъУ-м адыгэбзэмрэ лите-
ратурэмкIэ и кафедрэм и доценту лэжьащ. Егъэджэ-
ныгъэм нэмыщI нэгъуэщI Iуэху зэримыхуами, Налом 
лъэпкъым хуилэжьар мащIэтэкъым, арщхьэкIэ зэ-
рылажьэм хуэдэурэ абы къэхутэныгъэшхуэ иригъэ-
кIуэкIащ адыгэбзэм зегъэужьыным пыщIауэ. Москва 
къыщыдагъэкIа «Адыгэ-шэрджэсыбзэм и граммати-
кэ», «Урыс-шэрджэс псалъалъэ» тхылъхэр зыгъэ хьэ-
зы рахэм яхэтащ. 

Налор ящыщщ литературэм бжьыпэр щызыубыда-
хэм, зи тхыгъэхэр цIыхубэм ягу дыхьа тхакIуэхэм. Ар 
СССР-м, Урысей Федерацэм я ТхакIуэхэм я зэгухьэны-
гъэхэм хэтащ. 

1960 гъэм Налшык къыщыдэкIа «Урыху акъужь» и 
япэ тхылъыр псынщIэ дыдэу цIыхухэм зэлъащIысащ 
икIи гунэс ящыхъуащ. Ар щыхьэт техъуат куэдкIэ 
узыщыгугъ хъун тхакIуэ гъуэзэджэ къызэрыунэхуам. 
Налом и рассказ купщIафIэхэр зэрыт и япэ тхылъым 
къыкIэлъыкIуащ нэгъуэщI зыбжанэ. Абыхэм ящыщщ 
«ГушыIалъэ» (1963), «Къэрэгъул зэблэкIыгъуэ» (1967), 
«Лъагъуэхэмрэ гъуэгухэмрэ» (1969), «Рейхстагым 
адыгэ бзи тетщ» (1972), «Нэхущ шу» (1977), «Бжьэр 
къэпщIащ» (1980), «Пшэплъ жыжьэхэр» (1984), «Псы 
Iуфэм Iут унэ цIыкIу» (1995) тхылъхэр. 

Налом и IэдакъэщIэкI нэхъыфIхэр щызэхуэхьэса 
«Тхы гъэхэр» тхылъищыр 1993 - 1995 гъэхэм къыди-
гъэкIащ. 

Нало Ахьмэдхъан и тхыгъэхэм ящыщ зыбжанэ уры-
сыбзэкIэ дунейм къытехьащ.

ЦIыхубэм яIурылъ бзэм и дахагъри, и IэфIагъри, и 
къабзагъри мыгъэкIуэдауэ, зытетхыхь Iуэхум тэмэму 
тегъэпсыхьауэ къэгъэсэбэпыныр тхакIуэм и тхыгъэхэм 
я фащэщ. Аращ Налом и IэдакъэщIэкIхэм псалъэ куп-
щIафIэхэр, шэрыуэхэр гъунэжу щIыхэбгъуатэр, ахэр 
 гушыIэ дахэкIэ щIэузэдар.

Нало Ахьмэдхъан къы-
щалъхуа пщIантIэм дэ-
сар, и анэм бгъэдэсар и 
къуэш нэхъыщIэ Лео-
нидщ. А пщIантIэжьрат 
тхакIуэм и жьантIэр, и 
псэм псэхугъуэ щигъуэ-
тыр. ЗэрыгурыIуэгъуэ-
щи, гукъэкIыж куэди 
ехъу мэ а пщIантIэм Ахь-
мэдхъан теухуауэ. Ди 
жа гъуэ зэрыхъунщи, 
 Леонид псэужкъым, ауэ 
лъапсэм исщ абы и 
щхьэ гъусэ Люзедэрэ 
 ипхъу Ирэрэ. Люзедэ зы-
хуэдгъэзат и пщыкъуэм 
теухуа гукъэкIыжхэмкIэ 
къыддэгуэшэнуи, къыд-
жиIар мыращ: 

- Ахьмэдхъан жэщ-ма-
хуэкIэ хужыпIэн бгъуэты-
нущ, Iуэху дахэ куэд ди-
гъэлъэгъуащ, Iэджэм ды-
хуигъэсащ. Ар цIыху Iущт, 
губзыгъэт, пэжым и 
 телъхьэт. Адыгагъэмрэ 
цIы хугъэмрэ, нэмысымрэ 
хабзэмрэ ткIийуэ тетт. 
Абы и макъым зригъэIэ-
тауэ сэ зэи зэхэсхакъым. 
АдыгэлI щыпкъэм дыфIэ-
лIыкIыу, пщIэ хуэтщIу, 
езыми къытхуищIыжу 
 дыкъызэдекIуэкIащ. И 
анэм и лъапсэм Ахьмэд-
хъан щIэх-щIэхыурэ къэ-
кIуэжырт, адыгэ тхакIуэ 
куэди къытхуишэурэ ди-
гъэ цIыхуат, дгъэхьэщIат. 

КъБР-м и цIыхубэ тхакIуэ, зауэлI хахуэ, щIэныгъэлI

Гъуэгуанэ дахэ
икIи гугъу

Лъэпкъым  ди
дамэт,  ди  набдзэт

А гупыр жызумей лъаб-
жьэм щIэсу, хъыбар жаIэ-
жу, къакъэ-пщIыпщIу зэ-
хэсу щыплъагъукIэ уигу 
хэхъуэрт. Абыхэм я нэгум 
иплъагъуэрт Ахьмэдхъан 
пщIэшхуэ къызэрыхуа-
щIыр. 

Ахьмэдхъан лъэпкъым 
ди дамэт, ди набдзэт. 
 ГъэсакIуэт икIи чэнджэ-
щэ гъут ди дежкIэ. Ди 
лъэпкъ щIэблэр зэры-
гушхуэ, зыдэплъей цIыхут 
Ахьмэдхъан. Куэдым жа-
Iэж абы щхьэкIэ, гъуэгум 
ирикIуэу ялъэгъуамэ, 
емыкIу къэдмыхьащэрэт, 
игу зэдмыгъэбгъащэрэт 
жаIэу лъэныкъуэ зрагъэзу 
зэрыщытар. 

Гъэмахуэр къэса иужь 
Ахьмэдхъан къалэм дэ-
зэгъэжыртэкъым. Мэз 
 лъапэр фIыуэ илъагъуу 
щытащ, и ныбжьэгъухэм 
абы бжьэ щагъэхъуу, езы-
ми бжьэ матэ хухахауэ 
иIэу апхуэдэти, къэкIуэ-
жырт, пщыIэм тест, гъуэ-
мылэ яхуэпхьамэ фо уа-

гъэш  хынут, и анэми щIэх-
щIэхыурэ къыхуихьырти 
дигъэтхъэжырт. Ныб-
жьэгъу бэлыхьт Ахьмэд-
хъан пэжкIэ къыбгъэдэтт 
и къуажэгъухэр. КъэкIуэ-
жа иужь абыхэм я деж 
кIуэрт, илъагъурт, къри-
гъэблагъэрти, дгъэ хьэ-
щIэрт. Ди гуапэт ахэр 
Ахьмэдхъан къызэрыхуэ-
гумащIэр, мамэ егъэлея-
уэ абыхэм щыгуфIыкIырт. 
Нобэр къыздэсым си гум 
IэфIу илъщ, сыт хуэдэ 
ныбжьым итми, мамэ 
Ахьмэдхъан зыщимы-
гъэнщIу зэрыщытар. 

ГушыIэшхуэ хэлът Ахь-
мэдхъан. Ар гуфIэу, 
дыхьэшхыу ныбжьэгъу-
хэм яхэсу щып лъагъукIэ 
уи гур хэхъуэрт. Уий, 
иджыпсту унащхьэр къо-
чэ жыпIэу апхуэдэт я зэ-
хэсыкIэр. 

Ахьмэдхъан къыщалъ-
хуа унагъуэм зэкъуэшхэм 
я зэхуаку пщIэшхуэ 
 щы дэлъащ, нэхъыжьым 
фIэ лIыкIыу, нэхъыщIэр 

ягъэ лъапIэу. Аращ сэ 
абыхэм ядэслъэгъуар. 
Ахьмэд хъан къэкIуэжа 
иужь дэ нэкIэ щыIэри 
псынщIэу я анэм и деж 
къекIуэлIэжу щытащ. 
Ахэр зыхуэгумащIэу, зэ-
дэуэршэру, зым жиIэр 
адрейм зэрыфIэгъэщIэ-
гъуэныр нэрылъагъуу, 
фэрыщIагъ зыхэ мылъ 
 гуапагъэ нэскIэ зэ-
бгъэдэст. Абыхэм уадэ-
мыплъеинкIэ, уемыхъуэ-
псэнкIэ Iэмал иIэтэкъым. 
Зым и Iуэхур адрейм 
 игъэдахэрт, зым жиIар 
адрейм игъэзащIэрт. 

Ди жагъуэ зэрыхъунщи, 
зэкъуэшихымрэ я шыпхъу 
закъуэмрэ ящыщу зыри 
псэужкъым. Ар икъукIэ 
къызохьэлъэкI. И натIэм 
къритха гъащIэр тэмэму 
ирихьэкIащ, гугъу ехьауэ, 
ауэ иIуэтэжауэ дунейм 
ехыжащи, ахърэт нэху 
 къритауэ Тхьэм къыщIи-
гъэкI. Ахь мэд хъан къы-
зэралъхурэ илъэсищэ 
щри къум ирихьэлIэу абы 
псалъэ гуапэ хужысIэнщ, 
жиIэу зигу къэкIа дэтхэнэ-
ми фIы щIэшхуэ хузощI. 
Абы и фэеплъыр лъэп-
къым дгъэ лъэпIэху, а лIы 
ахъыр зэманыр псэууэ 
къэп лъытэ хъунущ. 

Зытхыжар
ИСТЭПАН  Залинэщ.

кIитIырщ Налор цIыхум 
зэрыбгъэдыхьэр. Нэщ-
хъеягъуэ мащIэм хэ-
шыпсыхь лиризмэрщ Ахь-
мэдхъан и тхыгъэхэр нэ-
хъыбэу гурыхь зыщIыр. 
Абы къешэ «псэлъэкIэ 
гъэпщкIуакIэ» узэджэ 
 хъун нэщэнэхэр: Налом и 
тхэкIэр, дэ къызэрытфIэ-
щIымкIэ, зыгуэрым еб-
гъэщхьын хъумэ, Чехо-
вырщ япэу гур зыхуэжэр, 
ауэ къару, псэ а тхыгъэхэм 
нэхъыбэу хэзылъхьэр, да-
уи, пэжыфэ мащIэр пэж 
дыдэ къыпщигъэхъуну 
 хущIэкъу тхыгъэ нэмы-
щIысам Налор зэрыпэ-
жы жьэрщ.

ЦIыхугъэмрэ лIыгъэм -
рэ я зэхэгъэкIыпIэр, дауи, 
псэзэпылъхьэпIэм дежщ. 
Ахьмэдхъан апхуэдэми 
куэдрэ тотхыхь, ауэ Iуэху 
цIыкIуфэкIухэми къагъэ-
лъагъуэ цIыхум и напэм -
рэ и лIыгъэмрэ здынэсыр.

СОКЪУР Мусэрбий,
критик.

* * *

Адыгэ прозэм хуэIэижь 
тхакIуэхэм ящыщ зыщ зи 
IэдакъэщIэкIхэр цIыху-
бэм гунэс ящыхъуа На -       
ло Ахь мэдхъан. Абы и 
творче ствэм щынэры-
лъагъущ псэм и гурыгъу-
гурыщIэр щытепщэ 
иджырей адыгэ рас-
сказым и гъэпсыкIэр.

ЩIалэ дыдэу Хэку за-
уэшхуэм хэта Ахьмэдхъан 
и гъащIэкIэ щымыгъуп-
щэжыну игу къинащ а 
 зэман гуащIэм ди цIыху-
хэм зэрахьа лIыхъужьы-
гъэр, сыт хуэдиз гугъу-
ехьрэ бэлыхьрэ ямы-
гъэвами, цIыхупсэр зы-
гъэдахэ гурыщIэ къабзэр, 
цIыхугъэр яфIэмыкIуэду, 
а зэман гугъур зэрыра-
хьэкIар.

Налом и рассказхэр гуи-
мыхуж ящI а псори пэжу, 
къабыл пщыхъуу уи нэгу 
къыщIэзыгъэувэж образ-
хэм.

Я нэхъ Iуэху гуауэми 
гузэвэгъуэми щытеп сэ-
лъыхь кIэ, тхакIуэм зэи 
IэщIыб ищIыркъым цIыху-
гъэмрэ гущIэгъумрэ. Ап-
хуэдэщ зауэм и мафIэм 
хэтми, я нэхъ псэзэпылъ-
хьэпIэм къихутами, лIы-
гъэм щIыгъуу цIыхугъэр, 
псэ къабзагъэр зыфIэ-
мыкIуэд ди зауэлIыр. А 
гупсысэмкIэ узэщIащ за-
уэм теухуауэ Налом итха 
тхыгъэхэр. Абы къыдэ-
кIуэу, тхакIуэм къегъэна-
хуэ гъащIэм и пакIэ зэ-
мылIэужьыгъуэхэр, зэма-
ным и нагъыщэу щыт 
цIыхупсэр зыгъэпIейтей 
Iуэхушхуэхэр.

Нало тхакIуэм илъагъу 
хъуркъым (ар и творчест-
вэ псом щынаIуэщ) фэры-
щIыгъэр, гъащIэр зэры-
щымыту, тафэтелэу, зы 
бзыпхъэм иту къэгъэлъэ-
гъуэныр.

Налор зи акъылрэ зи 
гурыщIэкIэ жану гъащIэм 
и къэхъукъащIэхэм еп-
лъыф цIыхущ. Абы къи-

лъагъур и нэм къыIуидзэ 
къудейркъым, атIэ нэ-
гъуэщIхэм гу зылъамытэр 
къелъагъуф, гъащIэм 
дерс тэмэмхэр къыхихы-
фу, акъылкIэ, гурыщIэкIэ 
жыжьэу кIуэцIроплъ, и 
 художественнэ тхыбзэм 
къригъэтIасэм псэ хилъ-
хьэфу.

Языныкъуэ тхакIуэхэм 
зэращIым хуэдэу, си тхы-
гъэхэмкIэ вжесIэну сы-
зыхуеяр мырат, жиIэу, 
тхыгъэм и кIэр щIиIуан-
тIэу, къиIуэтэну зыхуея 
псори зыгъэбелджылы 
дерс ищIыжыркъым, сы -
ту жыпIэмэ тхакIуэ Налом 
и Iэдакъэ къыщIэкI а тхы-
гъэ нэхъыфIхэм я гъэп-
сыкIэм, япкърылъ куп-
щIэм, пхраш гупсысэм 
къыпкърокIыж тхакIуэм 
тхылъеджэхэм я пащхьэм 
ирилъхьэну зыхуея дер-
сыр.

Ахьмэдхъан и Iэдакъэ-
щIэкIхэм ущытеп сэ-
лъыхь кIэ, гу лъумытэнкIэ 
Iэмал иIэкъым и тхыгъэ-
хэр зэрызэIуищэ бзэм. Ар 
бзэм зэрыхуэ IэкIуэ лъа-
кIуэр, и бзэм пкърылъ 
 дахагъэр щапхъэщ. На-
лом псалъэр зэ рыхуейм 
хуэдэу егъэшэ рыуэ, зы-
хуей гупсысэр зэхьэлIа 
псалъэ дыгъэ лыр Iэры-
хуэу къегъэIуры щIэ. Ар 
псом япэу зи фIыгъэр 
тхакIуэм псалъэм гулъытэ 
ин дыдэ зэры хуищIырщ.

ШЭВЛОКЪУЭ Пётр,
тхакIуэ, критик.

* * *

Адыгэ интеллигенцэм 
щыщ псоми пщIэрэ 
щIыхь рэ зыхуащI я нэ-
хъыжьыфIт Нало Ахьмэд-
хъан. Ар Къэбэрдей- 
Балъкъэрым и мыза-
къуэу, Адыгейми Шэр-
джэсми щыцIэрыIуэт. 
На лом и зэчий иным пщIэ-
шхуэ хуащIырт, цIыху 
 Iущу, щэджащэу, тхакIуэ 
Iэзэу, акъыл щыпкъэу зэ-
рыщытым, абы хэлъ 
цIыху гъэм, Хэку зауэш-
хуэм къыщигъэлъэгъуа 
лIыгъэм, адыгэ лъэпкъыр 
игъэдахэу, игъэлъапIэу 
дунейм зэрытетым па-
пщIэ.

МЭШБАЩIЭ Исхьэкъ,
Къэбэрдей-Балъкъэр, 

Адыгей, Къэрэшей-Шэр-
джэс республикэхэм

я цIыхубэ тхакIуэ.

* * *
 
Ди прозэр иужьрей 

илъэс пщIейм гъуэгуа-
нэщIэ техьамэ, ар псом 
япэ зи фIыщIэхэм хабжэ 
анэдэлъхубзэм и IэфIы-
пIэмрэ и дахапIэмрэ куу 
дыдэу къыщIэзыгъэлъэф 
тхакIуэ телъыджэ Нало 
Ахьмэдхъан. 

Абы и  къалэмыпэм 
къыщIэкIа дэтхэнэ тхы-
гъэри зэрыкупщIафIэм, 
зэрыщIэщыгъуэм, гуп сы-
сэ куукIэ зэ рыгъэнщIам 
шэч къытезыхьэн щыIэ-
къым. Си щхьэкIэ сэ ахэр 

къызолъытэ адыгэ 
прозэм и  лъагапIэхэм 
ящыщ зыуэ. Ахьмэдхъан 
и тхыгъэхэм тэрэфарэ 
лъэпкъ хэлъкъым. Ар гу-
ауэуи гухэщIуи щрырет - 
тхакIуэр зытетхыхь 
цIыхухэм я Iуэхур, я гум, я 
псэм щыщIэр 
 щIиуфэркъым, фэрыщIы-
гъэ лъэпкъ хэмылъу гъа-
щIэм и пэжыр етхыж.

ЦIыхум и гущIэлъапсэм 
нэплъыс, абы и гурыгъу-
гурыщIэхэр къалэм жан-
кIэ къыщIэзыгъалъэ, дэт-
хэнэ цIыхуми цIыхугъэ 
 лъагэрэ дуней хьэлэмэтрэ 
дэзылъагъуф тхакIуэт 
Ахь мэдхъан - ар куэдым 
яхузэфIэкIыркъым, къы-
зэ хъулIэри гъащIэм и 
уэрыпIэм хэшасэ къалэм 
зыгъабзэ тхакIуэ набдзэ-
губдзаплъэрщ. Апхуэдэут 
дэ псоми Нало Ахьмэд-
хъан зэрытцIыхур. Абы 
куэдрэ ди литературэм и 
жьантIэр иIыгъащ.

КЪЭРМОКЪУЭ Хьэмид,
тхакIуэ, критик.

* * *

Хышхуэр ткIуэпс-ткIуэп-
сурэ, мэзыр жыг зыры-
зурэ зэрызэхэтым хуэдэу, 
лъэпкъ литературэр ар 
къэзыгъэщIа, зыухуа, 
лъэ хъэнэ зэхуэмыдэхэм 
зе зыгъэужьа тхакIуэхэм я 
цIэмрэ абыхэм я Iэда-
къэщIэкIхэмкIэ зэхэтщ, 
язы хэзми и увыпIэ щхьэ-
хуэ щиубыдыжауэ. Къэ-
бэр дей литературэм и 
тхы дэм ухэплъэмэ, нэ-
хъыбэ зыхузэфIэкIауэ 
жьантIэр къэзылэжьахэм 
ящыщщ тхакIуэ, егъэджа-
кIуэ, щIэныгъэлI, зауэлI 
хахуэ Нало Ахьмэдхъан. 
Дэтхэнэ тхакIуэ нэсми 
хуэдэу, абы и пщэ къы-
дэхуа къалэн нэхъыщхьэ 
дыдэр литературэм щи-
гъэзэщIащ - зыми хэмы-
гъуащэ художественнэ 
 дуней къигъэщIын лъэ-
кIащ. И тхыгъэхэр зэры-
щы хьэт наIуэщи, и хъэтI-
кIи, и образ гъэпсыкIэкIи, 
зытетхыхь IуэхугъуэкIи, 
сюжетыр зэриухуэ щIы-
кIэ кIи, бзэм и Iэмалу къи-
гъэсэбэпхэмкIи ар зэб-
гъэпщэн, зыхуэбгъадэ 
 хъун нобэр къыздэсым 
 гъуэтыгъуейщ.

Нало Ахьмэдхъан и гъ-
ащIэмрэ и гуащIэмрэ 
къы зэщIэпкъуэмэ, къы-
хэгъэ щыпхъэщ ар тхакIуэ 
нэсу, цIыху акъылыфIэу, 
егъэджакIуэ Iэзэу, щIэ-
ныгъэ лIу зэрыщытам 
къыдэ кIуэ уи, зауэлIу, хэ-
кулIу, къы зыхэкIа лъэпкъ-
ми къэ ралми я хьэкъ 
къыте мынэу, псэемыблэ-
жу хуэ лажьа цIыху гуа-
щIафIэу зэрыщытар. Iу-
щыгъэкIэ гъэнщIа абы и 
тхыгъэхэр нобэкIи лъэп-
къыр зэрыгъуэзэн, щIэб-
лэр зыщIэп пIыкIын щап-
хъэ екIущ. 

ХЬЭВЖОКЪУЭ 
Людмилэ, 

филологие щIэныгъэхэм 
я кандидат. 

Япэ дыдэу дезыгъэджахэм ящыщщ Ахьмэдхъан. ФIэ лIы-
кIышхуэ зиIэ, пщIэ зыхуозыгъэщIыф цIыхут ар. Сэ сщIэжыр-
къым адрей ди егъэджакIуэхэм хуэдэу Ахьмэдхъан зэгуэр 
къыддэуэршэрауэ.

НЭХЪЫЖЬРЭ нэхъыщIэрэ я зэхуаку дэлъ адыгэ зэхущытыкIэр 
ди деж щызекIуэрт. Сыт хуэдизрэ дыщIэмыупщIэми, и гъащIэр 
къызэрекIуэкIам, Хэку зауэшхуэм зэрыхэтам и гугъу ауи къыт-
хуищIыртэкъым. НэгъуэщI Iуэху зэрихуэуи плъагъунутэкъым - 
дызыщIэс пэшым къыщIыхьа нэужь, ар кафедрэм бгъэдэувэрт, и 
тхылъымпIэхэр къыдихырти, занщIэу къыдбгъэдилъхьэну щIэны-
гъэм и щхьэр къитIатэрт, и псалъэр псори лэжьыгъэм етауэ 
екIуэкIырт. НэгъуэщI зыи си нэгу щIэкIыркъым. Ар етIысэхауэ шэн-
тым тесу плъагъунутэкъым, еджакIуэхэм къытхэтт, псори лэжьы-
гъэм дыхишэу, абы къыхэкIи къыхэплъи димыIэу дыхригъэ-
лъасэрт.

ЦIыху гъэщIэгъуэн дыдэт Ахьмэдхъан. И нэгум иплъагъуэ ткIия-
гъыр Хэку зауэшхуэ зыхэтам къыхилъхьа хьэл-щэнхэм ящыщу 
къыщIэкIынт. Ауэ и псэр мамырт. Сабырагърэ шыIэныгъэшхуэрэ 
зыщIэплъагъуэ нэгут ар. Дэри абы зыдэтщIу зы щытыкIэ къыт пкъ-
рыхьэрт. Ауэ жиIам зы мэскъалкIэ уебакъуэ зэрымыхъунури псэкIэ 
зыхыдигъащIэрт.

Ахьмэдхъан и дерсым унэ лэжьыгъэр умыщIыжауэ укIуэ 
 хъунутэкъым. Мис абы епха зы гукъыкIэжкIэ сывдэгуэшэнут. Япэ-
етIуанэ курсхэм дыщIэст абы щыгъуэ, Ахьмэдхъан рассказ 
зэхэтлъхьэн хуейуэ пщэрылъ къыщытщищIам. Ар тыншт ди деж-
кIэ? Шэч хэлъкъым, къалэнышхуэт. Ауэ сэ сыщыгуфIыкIат абы, 
икIи рассказу стхынур хьэзырыххэти, зы тетрадь пIащIэ цIыкIу 
 къасщтэри сытхэу щIэздзащ. Къалэмыр тхылъымпIэм тезгъэува-
щи, зыкIи гугъу сыдемыхьу гупсысэхэр езыр-езыру къокIуэ. Сыщы-
гуфIыкIырт: си гъащIэм япэу рассказ стхыуэ арат. Хьэзыр щы-
хъум, зыбжанэрэ сыкъеджэжащ. Иджы Ахьмэдхъан зыбгъэдэт 
 кафедрэм деж сыщыту си тхыгъэм сыкъызэреджэжынур си нэгу 
къыщIэзгъэхьэрт…

Арати, къэсащ сызыпэплъэ махуэр. Си курсэгъухэми псоми 
 загъэхьэзырат - щхьэж зэрыхузэфIэкIкэ я тхыгъэхэр зэхагъэуват. 
Нэхъыщхьэу акъыл къыхэтхащ мы Iуэхум. Псалъэр къызыхуэтын-
шэу зэгъэпэщауэ птхыныр зэрымыIуэху псынщIэри, абы щхьэкIэ 
хьилым убгъэдэлъын зэрыхуейри псоми къыдгурыIуат. Щхьэж 
 итхам къоджэжри щысщ. Уэзджынэ къеуами, зыри дыщIэкIыр-
къым, псори дыхуопабгъэ Iуэхум. Апхуэдэу щыт пэтми, дыщтэIэ-
щтаблэщ, тIэкIуи дошынэ. Ауэ нэхъ тегушхуар, сэ стхам сыкъе-
джэнщ жызыIар Псыгуэнсу щыщ Мыз Алёшэрэ сэрэт.

Арати, Ахьмэдхъан къыщIыхьэри къыдэупщIащ, хэт къеджэн 
 итхам, жиIэри. Сэ сыкъызэреджэнур жаIэу си пIэкIэ си курсэгъу-
хэм егъэджакIуэм жэуап иратащ. СокIуэ, тхьэ, си рассказыр сIы-
гъыу, сыкъеджэм зэфIэкIа си гугъэу, къыспэплъэри сымыщIэу. 
Зэ кIэлъызмыгъэпIащIэу, зэрыхъукIэ IукIафIэ сщIыуэ сыкъеджащ 
рассказым. «КIуэ, тIыс!» - жиIэри сигъэтIысыжащ Ахьмэдхъан, 
пхъашагъ щIэлъу. Насып сиIэти сыщытакъым, армыхъуамэ сы-
къэ джэлэнт.

«Хэт тепсэлъыхьын Къущхьэхэ я пхъум итха рассказым?» - 
жиIэри щIэупщIащ Ахьмэдхъан. Зыми зыри жиIакъым. ЕтIуанэуи 
щIэупщIащ, ауэ зы цIыхум зы псалъэ пидзыжакъым. «НтIэ, сэ 
сытепсэлъыхьынущ», - жиIащ езы Ахьмэдхъан.

Кърегъажьэри, еуэ къызошхыдэ, еуэ къызошхыдэ. «Апхуэдэ 
 ятхрэ, апхуэдэу жаIэрэ?» - жи. Иджы стхар зытеухуар ди клас сым 
къыщыздеджа щIалэ цIыкIуитIт, Цырхъохэ ящыщу Вовэрэ Сла-
вэрэ жаIэу. А цIыкIуитIыр зэтIолъхуэныкъуэт. Вовэр нэхъ щIалэ 
псынщIэт, езыр нэутхэти, классым щIэсу хъуам фIыуэ тлъагъурт. 
ЩIалэ зэкIэлъыкIуэт, усэхэр къыIурыщэщу жиIэрт, гушыIэрейт, 
цIыху нэжэгужэт, классым диIэ зэныбжьэгъугъэр зэтезыIыгъэхэм 
ящыщт. ЖыпIэнуращи, Вовэ щхьэкIэ зыкъедгъэукIынут. Славэ 
щIалэ Iэсэ цIыкIут, сабырт, цIыху щабэт, классым щIэсуи щIэмы-
суи къэпщIэнутэкъым. ЕджапIэр къэдухри, мазих фIэкIа дэмы-
кIауэ, жэщу, къуажэм уэлбанэшхуэ щекIуэкIауэ, ток кIапсэхэр 
жьым къыпиудри уэздыгъэхэр ункIыфIащ. Вовэр ягу зэщIэщIам 
ису пщIантIэм къыдэкIащ зыщIыпIэ кIуэну. Мо кIыфIым гъуэгум 
телъ кIапсэ къыпыудам шыр теуващ. Шыр токым щиукIым, щIалэр 
IэкIэ абы еIусэри, ари асыхьэту иукIащ… Къэхъуар гущIыхьэ къуа-
жэ дэсхэм ящыхъугъат. Абы рассказ къыхэсщIыкIауэ арат, я цIэри 
зэсхъуэкIатэкъым, къэхъуари зэрыщытам хуэдэу стхыжат. КIэухыу 
зы гупсысэ пыстхэжат: «Хэт зыщIэр, сыт дэ пщэдей къытпэплъэр, 
гъащIэ хьэмэрэ ажал?»

А пыстхэжарат имыдэу Ахьмэдхъан псалъэр къызытригъэхъеи-
кIар. «ЦIыхур ажалым къыхураджэрэ? АбыкIэ гупсысэр ягъэ тIы-
лъыжрэ? Псалъэми гупсысэми сыт къалэну яIэр? ГъащIэм укъы-
хураджэу, псэуныгъэм урагъэхъуапсэу щытын хуейщ, - жиIэри, 
 мащIэми куэдми цIыху гъащIэм теухуауэ кIыхьу къыдэпсэлъащ. - 
Мыбы щIэсу хъуар букIащ, птхым дяпэкIэ хуэсакъ. Ауэ… Уэ «тху» 
пхузогъэув. Уи гум илъыр уи жьэкIэ къыбоIуэтэф, псалъэр зэIу-
бощэф икIи хъарзынэу боукъуэдииф».

ЖыпIэр гунэс щымыхъумэ, ибзыщIынутэкъым, щхьэихауэ 
 къыбжиIэнут. Уигу еуэну аркъудей апхуэдэ гуращэ иIэтэкъым. Нэ-
хъыфI узэрищIыным, гъуэгу захуэ узэрытригъэувэным, узэри-
унэтIыным хущIэкъуу арат. Дигъасэрт, цIыху къытхищIыкIыну 
пылът. ЩIэныгъэу къыдитми хэлъыр арат - цIыхугъэм дыкъы-
зэрытемыкIын, пэжыр ди гъуазэу зэрыщытын. И пхъашагъри 
 дэркIэ дерс ирикъурт. Зэзэмызэ къыщыпыгушыIэкIи къэхъурти, 
ари гъэсэныгъэу зэIылът.

Литературэр фIыуэ дигъэлъэгъуащ Нало Ахьмэдхъан. Ди гур 
 хуиунэтIащ, дытхэфу, ди гупсысэмрэ ди псалъэмрэ зэлъэд-
гъэIэсыфу дищIащ.

Адыгэбзэмрэ литературэмкIэ Ахьмэдхъан иримыгъэджа ди 
 ныбжьхэм яхэту къыщIэкIынкъым. Дэтхэнэми жиIэжын иIэу къыс-
щохъу, ауэ хьэкъыу си фIэщ мэхъу Нало Ахьмэдхъан теухуа 
 гукъэкIыжхэм гузэрыдзэ уэзыгъэщIын къахэкIыну, апхуэдизкIэ 
цIыхур фIыуэ илъагъуу, ар фIы хуигъэзэну хуейти. ЦIыху нэгъэсам 
цIыху зэригъэсэфынур Налом и щапхъэм къегъэлъагъуэ.

Сэ сыхуэарэзыщ Ахьмэдхъан, дигу къызэрыкIыжыр фIыщи,  
фIы хуэзауэ Тхьэм къыщIигъэкI!

ЩОМАХУЭ Дусэ,
Тамбовскэ къуажэм дэт,

Щомахуэ Алексей и цIэр зезыхьэ курыт школым
адыгэбзэмрэ литературэмкIэ и егъэджакIуэ.

И  пхъашагъри
дэркIэ  дерс  ирикъурт

